
Âsitâne kâimmakâmı ve kâdîsı muktezâ-yı 
şerʽ-i şerîf üzre ahvâllerin görüb ihkâk-ı 
hak eyleyesin deyû hükm buyruldu.

Devletlü Sultânım hazretleri sağ olsun

Bu câriyeleri Anadolu’da Beypazar sâkinlerinden olub dergâh-ı âlî yeniçeri-
lerinden Bekir Beşe’nin taht-ı nikâhında zevcesi iken hâmile olduğum hâlde 
erim ile bile müsâferet tarîkiyle İstambul’da sâkin olub konağa hammâl ile 
yükümüz getürdükde ziyâde yorulub Topkapu önünde mezarlık taşlarından 
bir taş üzerine bir mikdâr teneffüs etmek içün oturub dururken İbrahim Bey 
nâm kimesne gâfilen geçer iken üzerime yıkılub ziyâde incitmek ile ol se-
bebden vakitsiz iki dane hamlime vazʽ idüb helâk oldular ve erim geldüğün-
de bu hâli görüb yine de iʽtimâd etmeyüb sen benim evlâdlarıma kasden ihâ-
net idüb helâk eyledin deyû üzerimize bir câriye alub bize dünyânın eziye-
tin idüb ol dertlere tahammül edemeyüb firâr eyledük. Tekrâr bizi bulub ya-
nına alub gene firâr idüb tekrâr bulub döğe döğe getürüb üç defʽa bu uslûb 
idüb bizi döğe döğe mecrûh idüb kan içinde alıkoyub âkıbet rûz-ı darb ile on 
altı bin beş yüz akçe mehrimden geçirüb şuhûd mahzarında bizi ıtlâk eyle-
di ve biz dahi tekrâr mehrimiz taleb eylediğimizde muhâlif daʽvâsına yapu-
şub yalan şâhidleri peydâ idüb bize şerîrsin deyû defterdâr kapusuna getü-
rüb direğe sardırub nâ hak yere otuz iki değnek urdurub iki evlâdım dahi 
var iken evlâdlarımı benden ayırub bi’l-külliye nâ çâr kalduğuma ecilden 
cümle mâ melekimi terk idüb aşk-ı ilâhi ârız olub yalın ayak başım açık bu 
sene-i mübârekede hacc-ı şerîfe varub şimdi hâkipây-ı izzete yüz süre gel-
dük öksüzlerin anası atası sizsiniz. Erim olacak hâlâ İslambol’da Merkez Ev-
liya tarafında olub odabaşılıkdan çıkub amel-mânde oturakdır. Şerʽle görü-
lüb hakkım alıverilmek bâbında İslambul Defterdârına hitâben fermân-ı âlî 
recâ ve temennâ olunur. Bâki fermân sultânımındır.

